
IL-ĦDAX-IL PARLAMENT

KUMITAT PERMANENTI DWAR IL-KONTIJIET PUBBLIĊI

Laqgħa Nru. 24

L-Erbgħa, 6 ta’ Ottubru, 2010

Il-Kumitat iltaqa' fil-Palazz, il-Belt Valletta, fis-7:00 p.m.

THE CHAIRMAN (Onor. Charles Mangion):  Insellmilkom Sinjuri għal din l-ewwel laqgħa tal-Kumitat wara r-recess tas-sajf.  Qabel ma nitlob għall-approvazzjoni tal-Minuti, nixtieq ninforma lill-Kumitat li l-Onor. Anthony Zammit qed jissostitwixxi lill-Onor. Michael Farrugia li ftit tal-ħin ilu daħal l-isptar għar-rikoverazzjoni; fil-fatt jien sirt naf b’dan ftit tal-minuti ilu.  Għandna wkoll lill-Onor. Chris Said u lill-Onor. Charlò Bonnici li qegħdin jissostitwixxu lill-Onor. Philip Mifsud u lill-Onor. Tonio Fenech rispettivament.

Ninforma wkoll lill-Kumitat li hemm talba minn One News sabiex jieħdu filming tal-ewwel ftit minuti ta’ din il-laqgħa.  Il-whips huma diġà informati b’dan però xorta jrid ikun hawn il-qbil unanimu tal-Kumitat.  

ONOR. AUSTIN GATT (Ministru għall-Infrastruttura, Trasport u Komunikazzjoni):  Mr Chairman, noġġezzjona.

THE CHAIRMAN:  Għandna oġġezzjoni għall-filming u allura skont il-proċedura stabbilita, il-filming mhuwiex permess, però ovvjament jekk hemm il-membri l-oħra tal-media, jiġifieri ġurnalisti, jistgħu jidħlu.

ONOR. AUSTIN GATT:  Sur President, irrid nippreċiża li jien qed noġġezzjona għal kulħadd, jiġifieri m’iniex qed noġġezzjona għax it-talba ġiet minn One TV, anke kieku t-talba kienet ġejja min Net Television ukoll kont noġġezzjona.

THE CHAIRMAN: Point taken.  Ngħaddu issa għall-konferma tal-Minuti.

MINUTI

Il-Minuti tal-Laqgħa Nru. 23 li saret l-Erbgħa, 23 ta’ Ġunju 2010, ġew konfermati.

KORRISPONDENZA

THE CHAIRMAN:  Ngħaddu issa għall-korrispondenza u nitlob lis-segretarja sabiex taqra l-korrispondenza li kellna mill-aħħar laqgħa.

IS-SEGRETARJA TAL-KUMITAT:  L-ewwelnett għandna l-ittra li jien bgħatt lill-Ispeaker f’isem il-President tal-Kumitat wara l-punt li qajmet l-Onor. Helena Dalli fl-aħħar laqgħa tal-kumitat rigward il-composition tal-Kumitat.  Infakkar li kont diġà ktibt f’dan is-sens lill-iSpeaker preċedenti.

THE CHAIRMAN:  Kellna risposta?

IS-SEGRETARJA TAL-KUMITAT:  Le, s’issa ma kellniex.

Għandna imbagħad korrispondenza oħra li ġejja mingħand is-Sur Noel Camilleri, Direttur Ġenerali fid-Dipartiment tat-Teżor, datata 21 ta’ Lulju, 2010 b’risposta għal dak li ġie mitlub fil-laqgħa numru 21.

THE CHAIRMAN:  Fil-qosor din l-ittra hija spjega għall-mistoqsija li kienet tqanqlet f’dan il-Kumitat dwar il-fatt li fl-aħħar tas-sena, minkejja l-ammont ta’ deficit, id-dejn tal-gvern ikun akbar mill-borrowing requirements tiegħu.  Is-Sur Camilleri bagħat risposta ddettaljata biex jispjega proċeduralment kif jaħdmu l-finanzi tal-gvern f’dan ir-rigward u jispjega għaliex ikun hemm dik id-diskrepanza bejn il-borrowing requirements tal-gvern u d-dejn li effettivament ikun akkumula sal-aħħar tas-sena.  L-ittra hija pjuttost twila u għalhekk mhijiex se tinqara imma kopja tagħha tista’ tingħata lil kull min jitlobha, kemm min-naħa tal-media kif ukoll min-naħa tal-Awditur Ġenerali. 

Qabel ma ngħaddu għall-aġenda tal-lum, nixtieq niġbed ftit l-attenzjoni tal-Kumitat   għax-xogħol li baqagħlna.  Fil-fatt fadal xi erba’ items li joħorġu mir-Rapport Annwali tal-Awditur Ġenerali għas-sena 2008 u naħseb li x-xahar id-dieħel ikollna r-rapport annwali għas-sena 2009 u allura jkollna materji ġodda fuqhiex niddiskutu.  Apparti dan, hemm xi rapporti oħra maħruġa mill-Uffiċċju tal-Awditur Ġenerali, u ovvjament l-iktar wieħed li kien qiegħed diskuss kien ir-rapport li ġie ppreżentat mill-istess Awditur Ġenerali f’April ta’ din is-sena li jittratta l-estensjoni tal-power station ta’ Delimara.  Jien, bħala chairman, nixtieq li inġib dan ir-rapport għad-diskussjoni quddiem dan il-Kumitat u peress li bażikament fih sitt kapitli x’jiġu diskussi, jiena qed nikkalkula li bejn erba’ sa massimu ħames laqgħat, imma iktar erba’, inkunu eżawrejna d-diskussjoni.

Peress li ġejna nformati li għall-aħħar tax-xahar se jkun qed jitressaq il-budget u hemm programm leġislattiv li jrid jiġi eżegwit fil-Kamra fejn allura bilfors li jiżdied in-numru ta’ seduti, jiena, bħala chairman ta’ dan il-Kumitat, qed nipproponi li għar-rapport dwar l-estensjoni tal-power station nagħmlu tliet laqgħat, it-Tnejn, it-Tlieta u l-Erbgħa tal-ġimgħa d-dieħla, ħalli nkunu ħlisna kemm jista’ jkun il-bulk tax-xogħol.  Imbagħad wara nhar l-Erbgħa wieħed jara l-progress li jkun sar u jara jekk ikunx hemm bżonn ta’ laqgħa oħra jew jekk tkunx ingħalqet id-diskussjoni.

Ovvjament, wara li neħilsu r-rapport dwar l-estensjoni tal-power station, nerġgħu nirrikorru – ovvjament irridu nħallu tgħaddi d-diskussjoni dwar il-budget li tieħu perjodu ta’ 10 jew 12-il ġurnata fejn fihom il-membri kollha jkunu okkupati – biex inkomplu bil-kumplament tal-programm u b’hekk inkunu ħlisna r-Rapport Annwali tal-Awditur Ġenerali għall-2008 u nkunu nistgħu nibdew bir-rapport annwali għas-sena  2009.

Hawn kummenti?  L-Onor. Austin Gatt.

ONOR. AUSTIN GATT:  Mr Chairman,  ħalli nibda – u din se neħodha bis-serjetà ħafna – billi naqra testwalment x’intqal f’nofsinhar u baqa’ jiġi ripetut fuq Super One.  Intqal li:

“Id-deputat Nazzjonalista Charlò Bonnici, li  huwa mpjegat ma’ waħda mill-kumpaniji ta’ Żaren Vassallo li ngħatat ix-xogħol marbut mal-kuntratt tal-power station tal-BWSC, se jkun qed jirrappreżenta lill-gvern fil-laqgħa li se ssir illejla tal-Kumitat Permanenti dwar il-Kontijiet Pubblici dwar l-istess kuntratt.  

F’din il-laqgħa se jkun diskuss, fost affarijiet oħra, min se jkunu n-nies li matul il-ġimgħa d-dieħla ...”,  

- diġà jafu dawn li se tipproponi li niltaqgħu nhar it-Tnejn, it-Tlieta u l-Erbgħa! – 


“... se jissejħu mill-istess Kumitat Permanenti dwar il-Kontijiet Pubbliċi biex jagħtu x-xhieda tagħhom quddiem l-istess kumitat li se jkun qed jiddiskuti r-rapport tal-Awditur Ġenerali fuq l-għoti tal-kuntratt tal-power station.”.

Mr Chairman, din in-naħa ma taf xejn b’dawn l-affarijiet u ma rridx noqgħod nistaqsi kif jafu s-Super One, però dan jirrendi lil dan il-Kumitat pupu għaliex hawnhekk ġejna b’xi ħaġa li ovvjament hija miftehma, b’xi ħaġa li ovvjament ġiet leaked, b’xi ħaġa li din in-naħa lanqas biss ġiet ikkonsultata dwarha. Ħadd ma ġie jgħid lili, jew lill-Ministru Fenech, jew lil xi Membru ieħor ta’ dan il-Kumitat, ovvjament min-naħa tal-oppożizzjoni, li jixtiequ li jressqu dan u jistaqsina x’jidhrilna.  Ħalli mbagħad iressquha u jagħmlu li jridu, però irridu nisimgħuha mis-Super One l-ewwel!  Mr Chairman, dan assolutament mhuwiex mod kif tiġi trattata din in-naħa u huwa oġġezzjonabbli għall-aħħar li s-Super One jafu preċiż dak li għadek kemm għedt int, li se jitqajjem il-kuntratt tal-BWSC illejla ... -

ONOR. CHRIS SAID:  Li mhux fuq l-aġenda.

ONOR. AUSTIN GATT: - Li  mhux fuq l-aġenda - …. li se jiddiskuti meta se niltaqgħu l-ġimgħa d-dieħla u lil min se ngħajtu bħala xhieda.  Dawn mhumiex affarijiet li  jsiru, Mr Chairman.  Aħna għandna aġenda ċarissima, ħadd ma qalilna li din l-aġenda b’xi mod jew ieħor kienet se tasal għal din, però Alla jbierek is-Super One jafu biha diġà! Dan għalija huwa assolutament inaċċettabbli.  Din hija manuvra biex tirrendi lil din in-naħa superfluwa u allura noġġezzjona li l-materja tal-BWSC titpoġġa fuq l-aġenda.

THE CHAIRMAN:  Onor. Gatt, ħalli nirrispondik għall-punti li qajjimt wieħed wieħed.  L-ewwel nett nhar it-Tnejn li għaddew fit-tmiem tad-diskussjoni li kellna fil-parlament dwar il-mozzjoni tal-IMF, għall-ħabta tad-9:00 p.m. jien kellimt lill-Ministru Fenech fejn tajtu imbekkata li r-rapport dwar l-estensjoni tal-power station se jitla’ għad-diskussjoni quddiem dan il-Kumitat.  Ovvjament għedtlu li l-laqgħat maħsuba jkunu għall-ġimgħa d-dieħla u li mbagħad niddiskutu min se jkunu l-persuni li se jkunu mgħajta quddiem il-Kumitat.

Rigward il-punt għax dan tħabbar fuq il-media qabel, tajjeb li ngħidlek li xi ġimgħatejn, tliet ġimgħat ilu, fi pjazza pubblika jien, imsemmi b’ismi, ġejt mgħajjat u sfidat biex intella’ dan ir-rapport quddiem dan il-Kumitat, u ngħarrfek li ħadd ma bagħatli xi email jew nota biex ninformah dwar dan.  Dan qed nissottolineah biex nitkellmu dwar min jirrendi u ma jirrendix superfluwu lil dan il-Kumitat li jiġi bounced about skont l-esiġenzi li jkunu qed jokkorru.  Għalkemm din l-affari okkorriet diversi drabi, jien qatt ma qajjimtha hawnhekk u qed insemmiha sempliċement għax tqajjem dan il-punt mill-Onor. Gatt.  

Għar-rigward tal-aġenda rrid niġbed l-attenzjoni għall-fatt li fuq l-aġenda kien hemm ukoll l-item “affarijiet oħra”.  Issa bħalma tafu, skont l-iStanding Orders iċ-chairman dejjem jista’ jagħmel u jħabbar l-aġenda għal-laqgħat ta’ wara.  Fil-fatt jekk tħarsu lejn il-minuti tal-laqgħat – kif tista’ tikkonferma s-segretarja – taraw li dawn kollha jagħlqu bil-kliem “il-Kumitat aġġorna għal data u b’aġenda li jiġu komunikati aktar tard”.  Dejjem hekk imxejna u qed inqanqal dan issa – stajt qanqaltha fl-aħħar taħt l-item “affarijiet oħra” wara li nkunu ddiskutejna t-tieni item li għandna fuq l-aġenda – minħabba l-fatt li dan ir-rapport jitlob li jkun hemm ċertu numru ta’ laqgħat li jridu jsiru biex il-materja tiġi eżawrita.  Dak huwa li ridt ngħid biex nikkjarifika dawn il-punti.  

L-Onor. Austin Gatt.

ONOR. AUSTIN GATT:  Mr Chairman, jien m’iniex se noqgħod ninħela fuq teknikalitajiet, drittijiet u proċedura.  Nerġa’ ngħid li hija tal-mistħija li s-Super One f’nofsinhar iħabbar preċiż dak li għadek kemm għedt int.  Hija tal-mistħija!  Dawn jafu iktar minna.  U jiddispjaċini ngħidlek li mhux veru li lill-Ministru Fenech tajtu imbekkata, jew jekk tajtu imbekkata ma fehemhiex għax jien iċċekkjajt mal-Ministru Fenech.  Jien ma kontx se nkun hawn illum, kellu jiġi l-Ministru Fenech, però kellu jsiefer u peress li kont naf li ġej jien staqsejtu x’hemm fuq l-aġenda.  Żgur li ma qallix li se nitkellmu fuq il-BWSC.  Jiġifieri jista’ jkun li tajtu imbekkata u forsi l-Ministru Fenech imbeċilli u ma fehmekx!  Ma nafx!  Imma, bir-rispett kollu, din mhijiex kwestjoni ta’ “affarijiet oħra”!  Mr Chairman, jien ili membru ta’ dan il-Kumitat daqskemm ilek inti, u qatt ma tellajna dawn l-affarijiet fuq l-aġenda.  Bis-serjetà hija tal-mistħija li niġu ttrattati b’dan il-mod.

THE CHAIRMAN:  Nerġa’ ngħid li llejla kulma qegħdin nagħmlu huwa li niffissaw timetable għall-programm li għandu dan il-Kumitat.  Issa kif diġà għedt, dik jista’ jagħmilha ċ-Chairman waħdu u jinforma x’se jitla’ u mhux se jitla’ għad-diskussjoni.  Konswetudinalment il-Membri tal-Kumitat ħallew f’idejja u qatt ma staqsew minn qabel x’se tkun l-aġenda.  Hekk imxejna fl-affarijiet normali, imma fil-każ ta’ dan ir-rapport u anke meta kien hemm rapporti estensivi oħra tal-Awditur Ġenerali, dejjem bdejna biex l-ewwel niffissaw l-aġenda imbagħad nitkellmu wkoll fuq il-persuni li se jkunu mgħajta.  Dan dejjem kien il-proċess.  L-oġġezzjoni li qed jagħmel l-Onor. Gatt dwar il-fatt li dan ġie mħabbar diġà, hija nnotata mis-Sedja.  

L-Onor. Austin Gatt.

ONOR. AUSTIN GATT:  Mr Chairman, naħseb li rridu nkunu qed ngħixu fil-qamar jekk naħsbu li dan ir-rapport huwa ekwivalenti għall-item dwar il-home help u l-Ministeru għal Għawdex!  Jiġifieri qed inpoġġuhom fuq l-istess …

THE CHAIRMAN:  Għalhekk qed niffissaw it-timetable tiegħu.

ONOR. AUSTIN GATT:  Żgur li ma kontx se ssib oġġezzjoni minn din in-naħa kieku llum għedt li se nżidu żewġ seduti għax mhux se nlaħħqu niddiskutu l-erba’ affarijiet li għad baqgħalna mir-rapport tal-Awditur Ġenerali.  Kieku għedt li hemm ir-rapport fuq l-ikel tal-isptar u se niddiskutu dak qabel ma nibdew ir-rapport annnwali tal-2009 ma naħsibx li konna se nsibu oġġezzjoni, imma li tittratta r-rapport tal-Awditur Ġenerali dwar il-BWSC b’dak li għamlet fil-parlament l-oppożizzjoni ...  Għax wara kollox dan diġà ddibattejnieh, għamilna seduta fil-parlament fuq mozzjoni tagħkom stess, imma lanqas irrid noqgħod nitkellem dwar dak.  Jiġifieri issa se nsiru diżinġenjużi daqshekk li ngħidu li dan ir-rapport qisu mhu xejn?  U ejja ma nagħmlux dawn l-affarijiet!  Jien l-oġġezzjoni tiegħi mhijiex għax jgħidu l-aħbar is-Super One, imma għax ovvjament huwa evidenti li hemm strateġija politika li trid terġa’ tqajjem il-każ u bdejna billi nigdbu fuq is-Super One għax mhux veru li l-Onor. Bonnici ġie hawnhekk għax huwa impjegat ta’ Żaren Vassallo.  L-Onor. Bonnici huwa l-assistant parlamentari tiegħi, jien ma kellix niġi għal din il-laqgħa, u nhar it-Tnejn, mhux il-bieraħ, il-ħsieb kien li jissostitwixxi lili.  Imma billi għandna issa l-istrateġija politika kollha maħduma u kumbinazzjoni s-Super One kienu jafu qabel kulħadd, iġegħelna npoġġu l-affarijiet …  Mela l-istrateġija politika issa ttir mar-riħ.  Hawn għandek  formal opposition għad-diskussjoni ta’ dan ir-rapport.  

THE CHAIRMAN:  Jien noġġezzjona.  

ONOR. AUSTIN GATT:  Ħu vot.

THE CHAIRMAN:  Le, m’iniex se nieħu vot.  

ONOR. AUSTIN GATT:  Mela m’għandekx quorum.

THE CHAIRMAN:  Taħt l-iStanding Orders huwa ċ-Chairman li jagħmel l-aġenda u jien qed ngħid li nhar it-Tnejn se ssir l-ewwel laqgħa dwar ir-rapport tal-BWSC u ċ-Chairman imbagħad jibgħat għall-persuni li jidhirlu hu.  

Dan il-kumitat ma jistax jitkompla għax konvenjentement tan-naħa l-oħra telqu ‘l barra, però nitlob lis-segretarja sabiex għal nhar it-Tnejn tavża lil kulħadd li l-aġenda hija r-rapport tal-Awditur Ġenerali dwar l-estensjoni tal-power station u issa ngħaddi l-lista tan-nies li trid tibgħat tinforma ħalli jkunu preżenti, anzi se nsemmihom issa.  Għandna lil Albert Farrugia, Manager Projects Enemalta, Alex J. Tranter, Chairman preċedenti tal-Enemalta, …

ONOR. DAVID AGIUS:  Mr Chairman, m’hawnx quorum u għaldaqstant il-laqgħa ma tistax tkompli.

THE CHAIRMAN:  Jien qiegħed biss naqra l-ismijiet.

ONOR. DAVID AGIUS:  Xorta l-laqgħa ma tistax tkompli.

THE CHAIRMAN:  Tinterrompix.  Agħmel mozzjoni fil-Kamra jekk trid.  Hawnhekk jien iċ-chairman u jien niddeċiedi.  

ONOR. DAVID AGIUS:  M’għandekx quorum u ngħarrfek li qed tikser l-iStanding Orders.

THE CHAIRMAN:  Jekk trid agħmel mozzjoni fil-Kamra. M’aħniex qed inkomplu bl-aġenda, qed ngħid biss min se jkun mgħajjat nhar it-Tnejn.  (Interruzzjonijiet)  Tinterrompix.  Onor. Agius, inti m’intix Membru tal-Kumitat.    

Dawn huma l-persuni li se jkunu mgħajta:  Albert Farrugia, Manager Projects Enemalta, Alex J. Tranter, Chairman preċedenti tal-Enemalta, Peter Grima Direttur, David Spiteri Gingell, Joseph Mizzi, l-aġent li kien qed jirrappreżenta lill-BWSC li jissemma wkoll fir-rapport, l-inġinier Joe Mifsud, Carl Camilleri, is-CEO preżenti tal-Enemalta, Edmund Gatt Baldacchino, iċ-Chairman preżenti tal-Enemalta, Francis Attard, id-Direttur tad-Dipartiment tal-Kuntratti, John Gatt bħala Permanent Secretary fil-Ministeru għall-Infrastruttura, Trasport u Komunikazzjoni u Alfred Camilleri bħala Permanent Secretary fil-Ministeru tal-Finanzi, l-Ekonomija u Investiment.

Il-Kumitat huwa aġġornat.

Fis-7:22 p.m. il-Kumitat aġġorna.

